
香港學生走訪貧瘠山區 

 

廣東話對白及熒幕蓋字： 

 

熒幕蓋字：香港學生走訪貧瘠山區 

 

男旁白： 喺 2015 年嘅暑假，啱啱完成中一嘅林依玲同學，同另外 16 位參加者

參與左愛德基金會嘅「活水之旅」，去到廣西體驗當地缺水嘅生活。 

 

熒幕蓋字： 

香港 廣西南寧 

 

男旁白：佢哋由香港飛去南寧，再坐七個鐘頭車，長途跋涉終於嚟到中國廣西

嘅樂業縣。 

 

林依玲：而我今次呢就係第三次係內地山區探訪，之前就去過湖南同埋廣西。 

 

熒幕蓋字： 

林依玲 

 

林依玲：我今次呢想帶一個好嘅訊息俾嗰度嘅內地村民同埋學生。 

 

男旁白：距離樂業縣 35 公里嘅幼平鄉，係一個落後貧窮嘅山村，由於附近冇固

定水源，所以村民只能倚靠儲存嘅雨水或去遠處擔水，先至能夠勉強維持生活

所需嘅用水。當地有村民喺屋外面造咗個小水池收集雨水，但係雨水放得耐會

唔太衛生，所以只可以留俾牲畜飲用，或作其他非飲用用途。一過咗雨季，村

民就要去距離家園 2 公里以外嘅地方擔水。遇到旱季，每戶就要預留年青嘅勞

動力，專門負責擔水，導致唔可以落田耕種，嚴重影響農作物收成，令家庭收

入大大減少。至於農作物嘅收成好唔好，就要視乎個天會落幾多雨。雖然 2015

年嘅收成唔錯，不過始終因為冇可靠嘅水源用嚟灌溉，所以種出嚟嘅粟米都特

別瘦弱。 

 

林依玲：我喺山區上面學到啲書本冇嘅知識就當然會有啦，例如我學到嗰度要

珍惜用水啦，同埋呢開心咁面對每一日。而我最深刻嘅印象就係呢，因為嗰度

啲人擔水嘅關係呢，所以令佢哋嘅身高都唔同城市人嘅身高㗎喎，會比較矮

小。咁另外一個印象好深刻嘅故事，一個老婆婆呢以前就係因為擔水呢，所以

令到個膊頭傷痕纍纍啦，咁而我哋有個團友都試過去擔水喎，擔左一陣個膊頭

已經損咗啦，啲水都有成 25 公斤重㗎。雖然個旅程好艱苦，不過我都覺得依個



旅程係值得嘅，我覺得香港學生唔使擔水嘅原因就係因為我哋一扭開水喉就會

有乾淨嘅食水，咁而內地山區嘅食水呢就好渾濁㗎喎，啲村民仲要擔好遠嘅路

程行兩個鐘頭先至得到食水㗎！ 

 

熒幕蓋字： 

節約用水 

從家開始 

 

林依玲母親：經過左「活水之旅」之後，其實依玲已經學識左水係好重要，亦

都學識左珍惜用水。 

 

熒幕蓋字： 

林依玲母親 Phoebe 

 

林依玲母親：咁唔止係林依玲㗎，我都一齊學到珍惜用水㗎。以前成日聽到公

公婆婆講呢，香港試過制水，生活相當艱苦，但係我哋冇體驗過就唔清楚啦，

咁而家我哋去咗呢個「活水之旅」呢，深深體驗到其實冇水係好影響日常生活

㗎，我哋真係要珍惜用水。 

 

熒幕蓋字： 

我的慳水習慣 

 

熒幕蓋字： 

浸洗蔬果 

 

林依玲：唔好長開水龍頭，用水盤浸洗蔬菜。 

 

熒幕蓋字： 

再用水淋花 

 

林依玲：用洗菜水淋花 

 

熒幕蓋字： 

放置水盤儲水 

 

林依玲：洗手間放個水盤，儲起啲未夠熱嘅水用嚟拖地都幾好㗎！ 

 

熒幕蓋字： 



淋浴限時 4 分鐘 

 

林依玲：淋浴喺 4 分鐘內完成，我會用沙漏時計嚟提醒自己㗎！ 

 

熒幕蓋字： 

幫忙關掉水龍頭 

 

林依玲：如果學校或者公園洗手間嘅水龍頭開咗的話，我會提醒佢哋閂，若果

佢哋唔喺度的話，我會幫佢哋手閂埋㗎！ 

 

熒幕蓋字： 

承諾節約用水 

 

林依玲：我，林依玲，會承諾節約用水！ 

 

熒幕蓋字： 

水務署 

Water Supplies Department 

特別鳴謝：愛德基金會 

林依玲小朋友 


